
Kera Chumaine marogoba, nigo togoaka embombo.  

Nigo tokogenda n’emebira ene etingire n’obotwaro. 

Titori gotaka egosori eere ase eng’echo y’ogosiria 

omobira.

Togoika getii nigo tokogabana twaba chitimu ibere. 

Eyemo ekorokwa Endo.  Eyende ekorokwa Eng’era. 

Endo nigo bagosiba ebirangachibu motwe.

Inche na Motego nigo tore ase etimu y’Endo. 

Oyokorenda omobira tosoa egori yaito akorokwa 

Masese. Nigo tokomoa  omoyo na komotebia ng’a, “ 

Masese inyora aye n’Endo etari kwoboa mobira.”

Rituko erimo Masese akamboria, “Inki Motego atari 

gosoera getii goaka embombo?” 

Riswari riaye rikagera inkainyora ng’a ekero 

tokogosoria, Motego aanchete gotenena isiko 

y’egetii.  Korende nigo akogokera embombo mono. 

Naende nigo akogokera  bari bagoaka omobira buya.

Motego amanyete esabu mono. Nigo agokoora 

egasi y’omwarimu bwango. Rinde omwarimu 

akomotebia oorokereria baria babwate obokong’u. 

Nigo abwate abasani abange.  Korende amagoro a 

Motego nigo are ebitega.   

Ingatebia Masese, “Tiga ing’ende komoboria”. 

Inkayerera korwa getii na kogenda gokwana na 

Motego.

EKE_L3_BK10.indd   6 12/11/2021   02:49



7

Inkamotebia, “Togende toake omobira”.

 Agantebia, “Tintageti kogosoria. Ndigererie 

amagoro. Orengereretie ningaake omobira?”

Inkamoiraneria, “Nabo ogoaka omobira Motego. 

Inyora buna tokominyokania ne chisese chiaito. 

Togende toake omobira” 

Akamboria, “Indagwa rende? Abanto 

mbagonsekerera?”

Inkamoiraneria, “Kera omonto inkogwa are ekero 

tokogosoria.  Onde taiyo oragosekerere.”

Tokagenda togasoa getii. Akaminyoka ng’ora 

ng’ora. Omobira ogaakwa ogacha ang’e nere. 

Akayoaka baka ogasoa egori. 

Agatenena na gokumia mono. Tokamominyokera 

tore n’omogoko. Tokamoakera chinkobi ase 

okonyonsia egori eria yagerete tokabua ase egosori 

eyio.  

Ekero omobira oerete, abanto b’etimu y’Endo 

bakagenda ang’e na Motego. Bakamogokera buna 

amanyete gochenga omobira. Agatoriera eira buna 

nabe ogoaka embombo naintwe. Tokarwa getii 

togotera ing’a, “Endo nebwate Motego”. 

